
Voda predstavlja jedan od najvažnijih prirodnih resursa koji se koriste u procesnoj industriji. Procesna industrija je veliki potrošač vode bilo da se radi o procesnoj vodi ili pak vodi kao energentu. Sistemski pristup koji se koristi za smanjenje potrošnje vode u industriji obuhvata primjenu metoda water-pinch tehnologije i matematičkog programiranja. 
U ovom radu je prikazan metod matematičkog programiranja koji se bazira na optimizaciji superstrukture. U cilju minimizacije potrošnje vode u procesnoj industriji, prvo je razvijena generalna superstruktura i globalni optimizacijski model za projektovanje integriranih mreža tokova vode. Razvijena superstruktura sadrži više izvora svježe vode, operacije za predtretman svježe vode, procesne operacije koje koriste vodu i operacije za tretman otpadne vode. Jedinstvena odlika superstrukture je da su u njoj razmotrene sve moguće interkonekcije između procesnih jedinica uključujući ponovno korištenje vode, regeneraciju vode i njeno ponovno korištenje, regeneraciju i recirkulaciju vode, i lokalnu recirkulaciju. U superstrukturu su uključeni i izvori vode različitog kvaliteta koji mogu biti korišteni u različitim procesnim jedinicama. Pored navedenog, razvijen je optimizacijski model koji je formuliran kao problem nelinearnog programiranja (NLP) i miješanog cjelobrojnog nelinearnog programiranja (MINLP) u slučaju kada su 0-1 varijable uključene za modeliranje troškova cjevovoda i/ili odabir tehnologija za tretman otpadne vode. MINLP model se može koristiti u cilju pronalaženja optimalnih konfuguracija mreža tokova vode sa različitim brojem tokova u mreži. U modelu je predloženo da ograničenja na varijable budu izražena kao generalne jednačine dobivene fizičkom inspekcijom superstrukture i korištenjem logičnih specifikacija potrebnih za uspješno rješavanje modela. U razvijene modele je inkorporiran “cut” dat od strane Karuppiah and Grossmann (2006) u cilju značajnog poboljšanja ograničenja za dobijanje globalnog optimuma. Predložene su i specijalne strategije za rješavanje industrijskih problema mreža tokova vode koje omogućavaju dobijanje globalnog ili blizu globalnog rješenja. Pored navedenog, ove strategije omogućavanju dobijanje mreža tokova vode sa različitim stepenom kompleksnosti. Aplikacija razvijene superstrukture i generalnog optimizacijskog modela je pokazana na nizu ilustrativnih primjena različite složenosti uključujući i postrojenje za proizvodnju bioetanola.

